Cerdd neu hanes rhyfeddol fel y crogwyd tri yn yr Amwythig y sesiwn ddiwethaf, sef y tad a’i ddau fab, i’w chanu ar Y Fedle Fawr.

1.

Y mwynion Gymry, gwnewch ostegu,

Dowch yma ertolwg, bob pen-teulu, i wrando ar ganu gwir,

Neu hanes hynod mwrdwr parod

A barodd oerni mawr ryw ddiwrnod a syndod ym mhob sir,

A hyn oherwydd gweithred faith ansutiol waith y Satan

Yn hwylio gŵr trwy ddirfawr chwant i ddysgu ei blant ei hunan

I fwrdrio trwy fawr drais a dilyn dyfais diawl;

Caen’ grogbren i’w diben eu hunen, dyna eu hawl.

2.

Yn sir y Mwythig, wlad barchedig,

Y bu (rwy’n adde’) ’r byd anniddig cythreulig, dirmyg dwys;

Pawb y leni glyw’r ystori

Yn dragwyddol rhônt eu gweddi gan ofni’n ddifri’ ddwys;

Gŵr a gwraig oedd yno yn byw heb ofni Duw na dynion

Ond porthi’r cnawd a phob rhyw chwant a dysgu’r plant yn lladron;

Er hynny Duw Iesu nid oedd i’w ffynnu heb ffael;
Byw yno wrth hir fwrdrio â stad ac eiddo gwael.

3.

Danfonwyd beili ar eiddo’r rheini: 

Yr oedd y meister tir i’w torri i gael y rhenti yn rhwydd,

A’r henwr creulon a’i ddau feibion

Oll oedd ysig a’i lladdason’ pan gawson’ yn eu gŵydd;

Dau fab aeth yno i guro’r gŵr, ac ynte’r henwr hynod

Oedd yn eu swcro i ladd y dyn pan oedd o ar derfyn darfod;

Y fam hithe yr un modde clodfore yn ddie’r ddau;

Fe’i lladdwyd mewn munud, cadd ddiodde’ cledfyd clau.

4. 

Roedd yn echryslon fod gwaed gwirion

Yno yn llifo fel yr holl afon trwy ddynion creulon croes;

Yno’r pedwar aeth i garchar,

Am eu dyfais bu’n edifar, c(n’ ddiodde’r laddgar loes;

Y tad a’r fam, fe’u gwelodd cant, oedd gyda’r plant mewn dalfa

A gawson’ dreial yn ’r un awr y Sesiwn Fawr ddiwetha’;

Roedd Satan, was aflan, yn llydan ym mhob lle

I’w hudo nhw i’w blesio a’u rhwystro’n eiddo i’r ne’.

5.

Yno yn bendant barn a gawsant,

Trwy boen ysig derbyniasant yn ôl eu haeddiant hwy

Am ddilyn trawster yn eu hamser

Trwy boen oerfaith heb iawn arfer y plaender yn eu plwy’;

Y wraig a gafodd fynd yn rhydd, Duw roddo ffydd yn honno

I weddïo ar Grist bob awr, cadd siampal fawr i’w ’mendio;

Yr henwr trwy gynnwr’, er maint ei fwrdwr fe,

A farnwyd, condemnwyd, ni ollyngwyd mo’no o’r lle.

6.

A’i ddau blentyn oedd i’w galyn, 

Caen’ farnedigeth, oerni dygyn, i’w ddilyn yno ddaeth;

Ordeinio eu diben wrth y grogbren,

Och! hyll ofid oedd eu llefen am ddilyn cynnen caeth;

Roedd yno helynt hyll gerbron, y tad a’i feibion hefyd

Yn mynd i’r cortyn yn ’r un awr, bu siampal fawr i’r hollfyd;

Y tri yno yn oer leisio a dolurio dan y loes,

Annedwydd iawn beunydd eu crefydd dan bren croes.

7.

Y tad yn gynta’ aeth i’r ddalfa,

Mwya’ penyd, a’r mab hyna’ ac yna’r ienga’ a roed;

Mewn tri chortyn caen’ eu terfyn,

Gwae nhw’r awr honno goelio’r gelyn o flaen yr un erioed;

Y tad a droes tuag at ei blant, roedd llawer cant yn gweled,

Ac ato ynte ’nhwythe droes wrth ddiodde’r dduloes ddyled;
Caen’ ddiodde’ loes ange am wneuthur troee trist

A marw’n ddrwg ddelw heb alw’n groyw ar Grist.

8.

Yr henwr difri’ gadd ei dorri

Ac ef a fwried yno i’w ferwi a’m drin drygioni gynt,

A’r meibion ’nhwythe ’r un radde roddwyd

Wrth sibed giedd, orsedd arswyd, nhw godwyd yn y gwynt;

Y tad oedd bedwar ugen llawn a’i fab heb ddawn yn ddeunaw,

A’r llall yn llawn ddau ddeuddeg blwydd mewn helynt rhwydd anhylaw;

Buon’ feirw â loes chwerw, a hyn mewn garw gur;

Dibenwyd eu bywyd trwy ddiodde’ penyd pur.

Cerdd neu hanesrhyfeddol fel y Crogwyd tri yn y Mwythig y Sesiwn ddiwaethaf sef y Tad ai ddau Fab; i’w chanu ar y Fedle Fawr.

1.

Y Mwynion Gymry gwnewch ostegu 

Dowch yma er tolwg bob pen Teulu

I wrando ar ganu gwir,

Neu hanes hynod mwrdwr parod

A barodd oerni mawr ryw ddiwrnod

A syndod ymmhob Sir:

A hyn ô herwydd gweithred faith 

Ansitiol waith ŷ Satân.

Yn hwylio Gŵr trwy ddirfawr chwant

I ddysgu ei blant ei hunan,

I fwrdrio trwy fowrdrais

A dilyn dyfais Dîawl

Caen grogbren yw diben

Eu hunan dyna eu hawl

2.

Yn Sir y Mwythig wlad barchedig

Y bu’r wi’n adde’r Bŷd aniddig 

Cythraulig dirmyg dwys,

Pawb y leni glyw’r ystori

Yn dragwyddol rhont eu gweddi

Gan ofni’n ddifri ddwys,

Gŵr a Gwraig oedd yno’n byw

Heb ofn Duw na Dynion,

Ond porthi’r Cynawd a phob rhyw chwant

A dysgu’r plant yn Lladron;

Er  hŷnny Duw Iesu

Nid oedd iw ffynnu heb ffael
Byw yno wrth hir fwrdro

A stat ag euddo gwael.

3.

Danfonwyd Baili ar euddo rheini

Yr oedd y Meister tir iw torri

I gael y Rhenti’n rhwydd,

A’r henwr Creulon ai ddau feibion

Oll oedd ysig ai lladdason

Pan gowson yn eu gwydd,

Ddau fab aeth yno i guro’r Gwr

Ag ynte’r henwr hynod

Oedd yn eu swccro i ladd y Dyn

Pan oedd o a’r derfyn darfod

Y Fam hithe’r un modde

Clodfore’n ddie’r ddau

Fe’i lladdwyd mewn munyd

Cadd ddiodde cledfyd clau.

4. 

’R oedd yn echryslon fod gwaed gwirion

Yno’n llifo fel’r holl afon

Trwy Ddynion creulon croes,

Yno’r pedwar aeth i garchar

Am eu dyfais bu’n edifa’r

Cen ddiodde’r laddgar loes;

Y Tâd a’r Fam fe eu gwelodd cant

Oedd gyda’r plant mewn dalfa

A gowson dreial yn’r un awr

Y sesiwn fawr ddiwaetha

Roedd Sattan was aflan 

Yn llydan ymhob lle

Iw hudo nhw iw blesio 

Ai rhwystro’n euddo’r ne,

5.

Yno’n bendant Barn a gowsant

Trwy boen ysyg derbyniasant

Yn ol eu heuddiant hwy

Am ddilyn trawster yn eu hamser

Trwy boen oerfaith heb iawn arfer

Y plaender yn eu plwy,

Y wraig a gafodd fynd yn rhydd

Duw roddo ffydd yn honno

I weddio ar Grist bob awr

Cadd siampal fawr i mendio,

Yr henwr trwy gynwr

Er maint ei fwrdwr fe

A farnwyd Condemnwyd

Ni ollygwyd mono o’r lle.

6.

Aî ddau blentyn oedd iw galyn 

Caen farnedigaeth oerni dygyn

Yw dilyn yno ddaeth

Ordeinio eu diben wrth y Crogbren

Och hyll ofid oedd eu llefen

Am ddilyn cynen caeth,

Roedd yno helynt hyll ger bron

Y Tad ai feibion hefyd

Yn mynd ir Cortyn yn’r un awr

Bu siampal fawr i’r holl-fyd

Y tri yno’n oer leisio 

A dolurio dan y loes

Anedwydd iawn beunydd

Eu crefydd dan bren croes,

7.

Y Tad yn gynta aeth ir ddalfa

Mwya penyd ar Mab hyna

Ac yno’r Ienga a roed

Mewn tri chortyn caen eu terfyn

Gwae nhw’r awr honno goelio’r gelyn

O flaen yr un erioed

Y Tad a droes tuag at ei blant

Roedd llawer Cant yn gweled

Ac atto ynte nhwythe droes

Wrth ddiodde’r dduloes ddyled
Caen ddiodde loes ange

Am wneuthr troye trist

A marw’n ddrwg ddelw

Heb alw’n groew ar Grist,

8.

Yr henwr difri gadd ei dori

Ag ef a fwried yno iw ferwi

A’m drin drygioni gynt

Ar meibion nhwythe un radde roddwyd

Wyth sibed giedd orsedd arswyd

Nhwy godwyd yn y gwynt,

Y Tad oedd bedwar ugain llawn

Ai fab heb ddawn yn ddeunaw

Ar llall yn llawn ddauddeyddeg blwydd 

Mewn helynt rwydd anhylaw

Buon feirw a loes chwerw

A hŷn mewn garw gur

Dibenwyd ey bywyd

Trwŷ ddiodde penyd pur.

Y testun

Argraffwyd yn yr Amwythig gan Stafford Prys (fl. 1758–82) tros Thomas Roberts. Gwelir y dyddiad 1759 mewn print ar yr wynebddalen.

